
Ўзбекистоннинг янги тараққиётини барпо этиш жараёнида бошланғич 

таълимни ривожлантириш ва унинг воситасида ўқувчиларни ҳар 

томонлама баркамол вояга етказиш вазифалари долзарб бўлиб турибди. 

Бунда асосий вазифа бошланғич синф ўқитувчилари зиммасига тушади.Шу 

сабабли кейинги вақтларда бошланғич синф ўқитувчиларининг малака 

талаблари ва уларни шакллантиришнинг методик асослари тўғрисида 

янгича вазифалар қўйилмоқда [1]. 

 Бугунги кунга қадар амалда бўлган Ўзбекистон Республикаси 

Вазирлар Маҳкамасининг 2006 йил 16 февралдаги 25-сонли Қарори билан 

тасдиқланган “Педагог кадрларни қайта тайёрлаш ва уларнинг малакасини 

оширишга қўйиладиган Давлат талаблари”да бошланғич синф 

ўқитувчиларининг малака талаблари белгиланган. Унга кўра, бошланғич 

синф ўқитувчиси аввало олий маълумотли бўлиши керак [2]. Бу ўринда 

“олий маълумотли бўлиш” тушунчасини бошланғич таълим асослари ва 

бошланғич синфларда ўқитиладиган фанлар бўйича касбий-назарий билим, 

кўникма,  малака ҳамда компетенцияга эга бўлишликни тушуниш лозим.  

 Мазкур Давлат талабларида бошланғич синф ўқитувчилари учун 

малака талаблари қуйидагича белгиланган: 

1) ўқитиш (дарс бериш) маҳорати; 

2) тарбиялаш маҳорати; 

3) ўқув-тарбия жараёнида гуманитар омилни белгилайдиган 

шахсий сифатлар; 

4) бошланғич синф ўқувчиларининг билимларини холисона 

назорат қилиш ва баҳолаш маҳорати. 

Бу ўринда ўқитиш (дарс бериш) маҳорати бўйича қуйидаги 

талаблар белгиланганлигини эслатиб ўтиш жоиз: 

- касбий лаёқат ва эрудиция (ҳис-туйғуга) эга бўлиш; 

- психологик-педагогик тайёргарликка эга бўлиш; 

- бошланғич синф ўқувчиларини мустақил фикрлашга ва янги илмлар 

олишга ўргатиш маҳоратига эга бўлиш; 

- ўқув адабиётлари шакллари ва турларини билиш; 

- янги педагогик ва ахборот технологияларини эгаллаш, Интернет 

глобал тармоғи билан ишлаш кўникмасига эга бўлиш; 

-  малака ошириш шаклларини билиш; 

- илмий-педагогик ижодиёт методологиясини билиш; 

- педагогик фанларнинг асосий йўналишларини билиш; 

- предметлараро алоқалардан фойдаланиш маҳоратига эга бўлиш; 

- нотиқлик санъати асосларини билиш; 

- бола ҳуқуқлари ва таълимга оид хужжатларни билиш. 

Мазкур талаблар бошланғич синф ўқитувчисининг амалий фаолияти 

давомида шаклланиб боради ва улар давомли малака ошириш воситасида 

такомиллаштирилади. 

Давлат талабларида тарбиялаш маҳорати бўйича бошланғич синф 

ўқитувчилари учун қуйидаги малака талаблари қўйилган: 

- тарбиялашнинг методикасини билиш; 

- тарбиянинг педагогик ва психологик асосларини билиш; 

- тарбиялаш жараёнида этика ва эстетика қоидаларига амал қилиш; 

- бошланғич синф ўқучиларининг ҳар бирини тенг ва ҳуқуқий асосда 

табиялаш. 

Бу талаблар бўлажак бошланғич синф ўқитувчилари томонидан олий 

педагогик таълим жараёнида ўзлаштирилади ва амалий фаолият жараёнида 

тажриба сифатида ривожлантириб борилади.  

Мазкур Давлат талабларида бошланғич синф ўқитувчилари учун 

қуйидаги шахсий сифатларга эга бўлиш белгиланган: 

- талабчан бўлиш; 

- ҳаққоний бўлиш; 

- ҳалолликка амал қилиш; 

- меҳрибон бўлиш; 

- ҳушмуомала бўлиш. 

Эътибор берилса, бу талаблар ҳар бир инсоннинг шахсида мавжуд ва 

бошланғич синф ўқитувчиси амалий фаолияти давомида уларга бирламчи 

тарзда амал қилиши тақозо этилади.  

Давлат талабларида бошланғич синф ўқитувчилари учун 

ўқувчиларнинг билимларини холисона назорат қилиш ва баҳолаш бўйича 

қуйидаги малака талаблари қўйилган: 

- дарс беришда психологик-педагогик қоидаларга қатъий амал қилиш; 

- бошланғич синф ўқувчиларининг тарбияланиш жараёнини кузатиб 

бориш; 

- ўқувчиларнинг билимлари ва кўникмаларини ҳолисона баҳолаш; 

- баҳолашда тавсия этиладиган методлар ва механизмларга амал 

қилиш; 

- мустақил равишда стандартлаштирилган тестларни ишлаб чиқиш; 

- ўқувчиларнинг билими ва тарбиявий ривожланишини мунтазам 

назорат қилиб бориш. 

Бу талаблар бошланғич синф ўқитувчиларининг амалий фаолиятидаги 

асосий вазифалардан ҳисобланади. Шу сабабли уларга амал қилишда 

педагогик жамоа билан ҳамкорлик қилиш тавсия этилади.  

Эътибор берилса, бошланғич синф ўқитувчилари учун муҳим малака 

талаблари белгиланган. Мазкур талаблар амалий фаолият давомида 

шакллантириб борилади ва қайта тайёрлаш, малака ошириш ҳамда 

муддатли ўқишлар давомида улар ривожлантирилади.  

Мактаб педагогик жамоаси бошланғич синф ўқитувчисининг малака 

талабларига жавоб бериши ва амал қилиши тўғрисида хулоса бериш 

ҳуқуқига эга. Шу жиҳатдан мазкур талабларнинг аҳамияти муҳим 

ҳисобланади. 

Хулоса қилиб айтганда, бошланғич синф ўқитувчилари учун 

қўйилаётган малака талаблари уларнинг амалий фаолиятида сифат ва 

самарадорликка эришиш учун асосий таълимий ҳужжат ҳисобланади. Шу 

сабабли ҳар бир бошланғич синф ўқитувчисининг мазкур талабларга 

жавоб бериши ва уларга риоя қилиши мактаб педагогик жамоасининг 

вазифаларидан бири сифатида белгиланган. 

